
 
Službene novine Federacije BiH“, broj 1/18 

Bosna i Hercegovina                                                                                                                       
FEDERACIJA BOSNE I HERCEGOVINE 
AGENCIJA ZA NADZOR OSIGURANJA                                       
FEDERACIJE BOSNE I HERCEGOVINE 
S A R A J E V O 
 
Na osnovu člana 140. stav (2) i člana 130. Zakona o osiguranju („Službene novine Federacije 
BiH“, broj 23/17), i člana 12. Statuta Agencije za nadzor osiguranja Federacije Bosne i 
Hercegovine („Službene novine Federacije BiH“, broj: 84/17), Stručni savjet Agencije za nadzor 
osiguranja Federacije Bosne i Hercegovine na 9.  sjednici održanoj  05. 12. 2017. godine, donosi 
 
 

PRAVILNIK  
o izboru stručnih lica za provođenje nadzora 

 
          
 

Član 1. 
(Predmet Pravilnika) 

 
Ovim Pravilnikom propisuju se uvjeti, postupak za izbor stručnih lica za provođenje nadzora u 
subjektima nadzora propisanim Zakonom o osiguranju, lista stručnih lica za provođenje 
nadzora, objava liste stručnih lica, odgovornost stručnih lica, naknada i angažovanje stručnih lica 
za nadzor.  
 

Član 2. 
(Uvjeti za kandidata za stručna lica) 

Kandidat za stručno lice za provođenje nadzora društva za osiguranje mora ispunjavati sljedeće 
uvjete: 

a) da je državljanin Bosne i Hercegovine, 
b) ima najmanje visoku stručnu spremu - VII stepen odnosno visoko obrazovanje 

Bolonjskog sistema studiranja (najmanje 240 ECTS bodova), ekonomskog ili pravnog 
usmjerenja, 

c) da poznaje propise koji regulišu oblast osiguranja,  
d) da ima najmanje 5 godina radnog iskustva na poslovima nadzora finansijskih institucija, 

ovlaštenog revizora (eksternog i internog) ili na poslovima ovlaštenog aktuara u društvu 
za osiguranje, 

e) da nije član uprave ili nadzornog odbora, radnik ili ovlašteni aktuar društva za osiguranje 
ili društva za reosiguranje koje posluje na prostoru Bosne i Hercegovine ili povezanog 
privrednog društva sa društvom za osiguranje odnosno sa društvom za reosiguranje, 

f) da nije bio član uprave ili nadzornog odbora društva za osiguranje kojem je, od strane 
Agencije za nadzor osiguranja Federacije Bosne i Hercegovine  oduzeto odobrenje za rad 
na osnovu koga je pokrenut postupak likvidacije ili stečaja ili je uvedena posebna uprava, 

g) da nije povezan sa društvom za osiguranje koje posluje na prostoru Bosne i Hercegovine, 
h) da nije osuđivan za utaju i pronevjeru u službi, zloupotrebu povjerenja, krivotvorenje, 

upotrebu krivotvorenih dokumenata, krađu javne ili privatne imovine, davanje lažnih 
izjava, davanje ili uzimanje mita ili krivično djelo vezano za obavljanje profesionalne 
djelatnosti. 

 
Član 3. 

(Javni poziv za kandidate za stručna lica za provođenje nadzora) 
 
Agencija za nadzor osiguranja Federacije Bosne i Hercegovine (u daljem tekstu: Agencija za 
nadzor) objavljuje javni poziv za izbor stručnih lica za provođenje nadzora. 



 

 
 
 

Član 4. 
(Objava javnog poziva) 

Javni poziv se objavljuje u najmanje dva dnevna lista koji se distribuiraju na teritoriji Bosne i 
Hercegovine i na zvaničnoj  web stranici Agencije za nadzor.   

Član 5. 
(Potrebna dokumentacija) 

 
(1) Uz prijavu na javni poziv kandidati su dužni dostaviti sljedeću dokumentaciju (u originalu ili 
ovjerenoj fotokopiji):  

a) biografiju sa kraćim opisom prethodnog radnog iskustva, stručnog obrazovanja i 
osposobljavanja te ličnih vještina, 

b) uvjerenje o državljanstvu, 
c) fakultetsku diplomu (nostrificirana diploma, ukoliko fakultet nije završen u BiH ili je 

diploma stečena u nekoj od država nastaloj raspadom SFRJ nakon 06. 04. 1992.  godine), 
d) uvjerenje/potvrdu o radu na poslovima nadzora finansijskih institucija, revizorskim 

poslovima ili na poslovima ovlaštenog aktuara u društvu za osiguranje, 
e) ovjerenu izjavu o ispunjavanju uvjeta iz člana 2. tačka f) i g) i 
f) uvjerenje nadležnog suda, da nije osuđivan za djela iz člana 2. tačka h). 

  
Član 6. 

(Način prijave i rok za prijavu) 
 
(1) Prijave na javni poziv se dostavljaju u zatvorenoj koverti na adresu Agencije za nadzor, sa 
naznakom: „Prijava na javni poziv za stručna lica za provođenje nadzora“. 
(2) Rok za dostavljanje prijava je 15 dana od dana posljednjeg  objavljivanja. 
(3) Prijave kandidata, koji ne ispunjavaju kriterije iz javnog poziva ne uzimaju se u razmatranje. 
 

Član 7. 
(Komisija za provođenje postupka) 

 
(1) Za  provođenje postupka po javnom pozivu, direktor Agencije za nadzor imenuje posebnu 

komisiju od tri člana sa zadatkom da razmotri pristigle prijave, provede testiranje njihovog 
znanja iz oblasti osiguranja i na osnovu istog sačini listu kandidata koji ispunjavaju uvjete iz 
javnog poziva.  

(2) Način testiranja iz stava (1) ovog člana uredit će se posebnom odlukom koju donosi direktor 
Agencije za nadzor. 

(3) Nakon provedenog postupka, komisija dostavlja izvještaj direktoru Agencije za nadzor, sa  
listom  kandidata.  

 
Član 8. 

(Utvrđivanje liste stručnih lica za provođenje nadzora) 
 
(1) Na osnovu liste kandidata, iz člana 7. ovog Pravilnika direktor Agencije za nadzor utvrđuje 
listu stručnih lica za provođenje nadzora. 
(2) Lista se sačinjava za period od četiri godine.  
(3) Po isteku roka na koji su imenovani, ista lica mogu biti ponovo imenovana za stručna lica za 
provođenje nadzora. 
 
 



 

 
 
 

Član 9. 
(Objava liste stručnih lica za provođenje nadzora) 

 
Lista stručnih lica iz člana 8. ovog Pravilnika objavljuje se u „Službenim novinama Federacije 
BiH“ i na službenoj web stranici Agencije za nadzor. 

 
Član 10. 

(Odgovornost stručnih lica i brisanje sa liste) 
 

(1) Stručna lica za svoj rad odgovorna su, u skladu sa važećim zakonskim i podzakonskim 
propisima.  

(2) U slučaju utvrđenih nepravilnosti i propusta u radu, odbijanja provođenja nadzora po 
pozivu Agencije za nadzor dva ili više puta, bez opravdanih razloga, gube status stručnih lica 
i brišu se sa Liste stručnih lica. 

(3) Rješenje o brisanju sa liste stručnih lica objavljuje se u „Službenim novinama Federacije 
BiH“. 
 

Član 11. 
(Angažovanje stručnih lica za nadzor) 

 
U slučaju potrebe za angažovanjem stručnog lica sa liste stručnih lica za vršenje nadzora 
Agencija će iste angažovati u skladu sa odredbama Zakona o javnim nabavkama. 
 

Član 12. 
(Naknada angažovanom stručnom licu) 

 
(1) Stručnom licu angažovanom za nadzor pripada naknada za izvršeni nadzor. 
(2) Visinu naknade iz stava (1) ovog člana utvrđuje direktor Agencije za nadzor, zavisno od 

obima nadzora, Odlukom o pokretanju postupka nabavke. 
 

Član 13. 
(Stupanje na snagu) 

 
Ovaj Pravilnik stupa na snagu osmog dana od dana objavljivanja u „Službenim novinama 
Federacije BiH“. 
 
 
                                                                                                                                          P R E D S J E D N I K 
                                                                                                                                          STRUČNOG SAVJETA                                                                                                                
                                                                                                       
                                                                                                                                         mr.sci. Edita Kalajdžić 
 
 
Broj: 021-3284-7/17                                                        
Sarajevo, 05. 12. 2017. godine                        
                                                                                                                                            
 
                                                                                                                  
                                          

 


